
sþ. 246. Tillaga til þingsályktunar [138. mál]
um ferjubryggjur í Norður-Ísafjarðarsýslu.

Flm.: Hannibal Valdimarsson.

Alþingi ályktar að fela vita- og hafnarmálaskrifstofunni að rannsaka aðstöðu til
ferjubryggjugerðar að Eyri í Mjóafirði, að Eyri eða Hvítanesi í Skötufirði og að Eyri
í Seyðisfirði í Norður-ísafjarðarsýslu.

Reynist aðstaða hagstæð fyrir ferjubryggjur á þessum stöðum, svo sem öll að-
staða frá náttúrunnar hendi bendir til við fljótlega athugun, skal vitamála skrifstofan
gera nauðsynlega uppdrætti af bryggjunum, svo og kostnaðaráætlanir.

Framkvæmdum samkvæmt ályktun þessari skal lokið, áður en næsta Alþingi
kemur saman.

Greinargerð.

Enn þá eru ytri hluti Ögurhrepps og innri hluti Súðavíkurhrepps ekki í sambandi
við akvegakerf'i landsins. Bændurnir við Mjóafjörð, Skötufjörð, Hestfjörð og Seyðis-
fjörð fá engan bíl í hlaðið með nauðsynjar sínar frá verzlunarstað, Og frá þeim verða
afurðir búanna ekki heldur fluttar landleiðina. Þeirra eina samgöngutæki er Djúp-
báturinn, Fagranes.

Þeir, sem góðra samgangna njóta, eiga sennilega erfitt með að setja sig í spor
þeirra bænda, sem þannig eru settir. Og þess er líka naumast að vænta, að þeir skilji,
hvílíka erfiðleika slík aðstaða í samgöngumálum skapar.

En geta menn þó ekki gert sér í hugarlund, hversu erfitt það er á fámennum
heimilum, eins og nú er algengast í sveitum, að setja upp og ofan flutningabát,
hvernig sem á sjó stendur og hvernig sem viðrar, þegar Djúpbáturinn kemur að
landi, flytja afurðir bús á skipsfjöl og nauðsynjar bús í land, þar sem engin bryggja
er, og koma öllum hinum aðflutta varningi, matvörum, tilbúnum áburði, vélum og
verkfærum o. s. frv., o. s. frv. í hús?

Við þessa aðstöðu eiga bændur í þeim hluta landsins, sem hér um ræðir, cnn
þá að búa.

Hér þarf vissulega úr að bæta og hefði þó fyrr mátt vera.
Nokkrar ferjubryggjur hafa verið byggðar við Ísafjarðardjúp, og er það sammæli

flestra, sem til þekkja, að fá opinber mannvirki hafi orðið bændum Norður-Ísafjarðar-
sýslu til meira hagræðis og léttis í daglegu starfi þeirra en einmitt ferjubryggjurnar,
sem þó eru tiltölulega smá og ódýr mannvirki.

Sú reynsla, sem fengin er af ferjubryggjunum við Ísafjarðardjúp, bendir ótvírætt
í þá átt, að hraða beri byggingu slíkra smábryggja, er auðveldi afgreiðslu Djúp-
bátsins, í þeim byggðarlögum, þar sem bændur eiga allt sitt undir samgöngum á
sjó, en verða þó enn við ærna erfiðleika að flytja allar vörur að sér og frá á bátum
af skipsfjöl og á.

Þess vegna er nú lagt til, að rannsökuð verði bryggjuskilyrði á þremur stöðum
við vestanvert Ísafjarðardjúp.

Bryggja að Eyri í Mjóafirði mundi verða útflutnings- og aðflutningsmiðstöð
bænda við Mjóafjörð: í Hörgshlíð, Heydal, Botni, Eyri og Látrum.

Við fljótlega athugun virðist bryggjuaðstaða að Eyri vera hin bezta, sem á
verður kosið.

Við Skötufjörð koma helzt til greina tveir bryggjustaðir : að Eyri eða Hvítanesi.
Er rétt, að rannsókn sérfróðra manna skeri úr um, hvor staðurinn verði fyrir valinu.

Bæirnir Skarð og Hjallar við Skötufjörð eiga hægasía sókn að Ögurbryggju. En
Kálfavík, Borg, Kleifar, Eyri, Litlibær og Hvítanes mundu hafa mest hagræði af
bryggju hinum megin fjarðar, annaðhvort að Eyri eða Hvítanesí, svo sem fyrr segir.

Þá er í þriðja lagi lagt til, að f'erj ubr-yggja verði staðsett að Eyri í Seyðisfirði.
Þar er bryggjustæði ágætt, eins og víðast við hinar vestfirzku sand- og malareyrar.
Þeirrar bryggju hefðu not Eyrarbændur, Kleifabóndi og bóndinn að Hesti í Hestfirði.

Mál þetta liggur ljóst fyrir og þarf ekki nánari útskýringa við.
Hér er sem sé lagt til, að bætt verði nokkuð aðstaða bænda við Mjóafjörð, Skötu-

fjörð, Hestfjörð og Seyðisfjörð í Norður-Isafjarðarsýslu með þeim aðgerðum í sam-
göngumálum, sem tiltæka star eru með vel viðráðanlegum tilkostnaði.

Er þess að vænta, að Alþingi fallist á, að hér sé nauðsynjamáli hreyft, og sjái
sér þVÍ fært að samþykkja tillöguna.


